
Devaih Kritam 07 Vishnu Stotram

દેવૈઃ કૃતં ૭ વિષ્ણુસ્તોત્રમ્

દેવા ઊચુઃ ।
નમો હિરણ્યગર્ભાય સર્વસૃષ્ટિવિધાયિને ।
નમઃ સ્થિતિકૃતે તુભ્યં વિષ્ણવે પ્રભવિષ્ણવે॥ ૧૩॥
નમો હરસ્વરૂપાય ભૂતસંહારકારિણે ।
નિર્ગુણાય નમસ્તુભ્યં શિવાયામિતતેજસે॥ ૧૪॥
અવસ્થારહિતાયાથ નિર્વિકારાય   વર્ચસે ।
મહાભૂતાત્મભૂતાય નિર્લિપ્તાય   મહાત્મને॥ ૧૫॥
નમસ્તે ભૂતપતયે મહાભારસહિષ્ણવે ।
તૃષ્ણાહરાય નિર્વૈરાકૃતયે ભૂરિતેજસે॥ ૧૬॥
મહાદૈત્યમહારણ્યનાશિને દાવવહ્નયે ।
દૈત્યદ્રુમકુઠારાય નમસ્તે શૂલપાણયે॥ ૧૭॥
મહાદનુજનાશાય નમસ્તે પરમેશ્વર ।
અમ્બિકાપતયે તુભ્યં નમસ્સર્વાસ્ત્રધારક॥ ૧૮॥
નમસ્તે પાર્વતીનાથ પરમાત્મન્મહેશ્વર ।
નીલકણ્ઠાય રુદ્રાય નમસ્તે રુદ્રરૂપિણે॥ ૧૯॥
નમો વેદાન્તવેદ્યાય માર્ગાતીતાય તે નમઃ ।
નમો ગુણસ્વરૂપાય ગુણિને ગુણવર્જિતે  ॥ ૫.૨.૨૦॥
મહાદેવ નમસ્તુભ્યં ત્રિલોકીનન્દનાય ચ ।
પ્રદ્યુમ્નાયાનિરુદ્ધાય વાસુદેવાય તે નમઃ॥ ૨૧॥
સઙ્કર્ષણાય દેવાય નમસ્તે કંસનાશિને ।
ચાણૂરમર્દિને   તુભ્યં દામોદર વિષાદિને॥ ૨૨॥
હૃષીકેશાચ્યુત વિભો મૃડ શઙ્કર તે નમઃ ।

અધોક્ષજ ગજારાતે કામારે વિષભક્ષણ॥ ૨૩॥
નારાયણાય દેવાય નારાયણપરાય ચ ।
નારાયણસ્વરૂપાય નારાણયતનૂદ્ભવ॥ ૨૪॥
નમસ્તે સર્વરૂપાય મહાનરકહારિણે ।
પાપાપહારિણે તુભ્યં નમો વૃષભવાહન॥ ૨૫॥
ક્ષણાદિકાલરૂપાય સ્વભક્તબલદાયિને ।
નાનારૂપાય રૂપાય દૈત્યચક્રવિમર્દિને  ॥ ૨૬॥
નમો બ્રહ્મણ્યદેવાય ગોબ્રાહ્મણહિતાય ચ ।
સહસ્રમૂર્ત્તયે તુભ્યં સહસ્રાવયવાય ચ॥ ૨૭॥
ધર્મરૂપાય સત્ત્વાય નમસ્સત્ત્વાત્મને હર ।
વેદવેદ્યસ્વરૂપાય નમો વેદપ્રિયાય ચ॥ ૨૮॥
નમો વેદસ્વરૂપાય વેદવક્ત્રે નમો નમઃ ।
સદાચારાધ્વગમ્યાય સદાચારાધ્વગામિને॥ ૨૯॥
વિષ્ટરશ્રવસે તુભ્યં નમસ્સત્યમયાય ચ ।
સત્યપ્રિયાય સત્યાય સત્યગમ્યાય તે નમઃ॥ ૫.૨.૩૦॥
નમસ્તે માયિને તુભ્યં માયાધીશાય વૈ નમઃ ।
બ્રહ્મગાય નમસ્તુભ્યં બ્રહ્મણે બ્રહ્મજાય ચ॥ ૩૧॥
તપસે તે નમોઽસ્ત્વીશ તપસાં ફલદાયિને ।
સ્તુત્યાય સ્તુતયે નિત્યં સ્તુતિસમ્પ્રીતચેતસે॥ ૩૨॥
શ્રુત્યાચારપ્રસન્નાય સ્તુત્યાચારપ્રિયાય ચ ।
ચતુર્વિધસ્વરૂપાય   જલસ્થલજરૂપિણે॥ ૩૩॥
સર્વે દેવાદયો નાથ શ્રેષ્ઠત્વેન વિભૂતયઃ ।
દેવાનામિન્દ્રરૂપોઽસિ ગ્રહાણાં ત્વં રવિર્મતઃ॥ ૩૪॥
સત્યલોકોઽસિ લોકાનાં સરિતાં દ્યુસરિદ્ભવાન્ ।
શ્વેતવર્ણોઽસિ વર્ણાનાં સરસાં માનસં સરઃ॥ ૩૫॥
શૈલાનાં ગિરિજાતાતઃ કામધુક્ત્વં ચ ગોષુ હ ।
ક્ષીરોદધિસ્તુ સિન્ધૂનાં ધાતૂનાં હાટકો ભવાન્॥ ૩૬॥

2 sanskritdocuments.org



દેવૈઃ કૃતં ૭ વિષ્ણુસ્તોત્રમ્

વર્ણાનાં બ્રાહ્મણોઽસિ ત્વં નૃણાં રાજાસિ શઙ્કર ।
મુક્તિક્ષેત્રેષુ કાશી ત્વં તીર્થાનાં તીર્થરાડ્ ભવાન્॥ ૩૭॥
ઉપલેષુ સમસ્તેષુ સ્ફટિકસ્ત્વં મહેશ્વર ।
કમલસ્ત્વં પ્રસૂનેષુ શૈલેષુ હિમવાંસ્તથા॥ ૩૮॥
ભવાન્વાગ્વ્યવહારેષુ ભાર્ગવસ્ત્વં કવિષ્વપિ ।
પક્ષિષ્વેવાસિ શરભઃ સિંહો   હિંસ્રેષુ   સમ્મતઃ॥ ૩૯॥
શાલગ્રામશિલા ચ ત્વં શિલાસુ વૃષભધ્વજ ।
પૂજ્યરૂપેષુ સર્વેષુ નર્મદાલિઙ્ગમેવ  હિ॥ ૫.૨.૪૦॥
નન્દીશ્વરોઽસિ પશુષુ વૃષભઃ પરમેશ્વર ।
વેદેષૂપનિષદ્રૂપી યજ્વનાં શીતભાનુમાન્॥ ૪૧॥
પ્રતાપિનાં પાવકસ્ત્વં શૈવાનામચ્યુતો ભવાન્ ।
ભારતં ત્વં પુરાણાનાં મકારોઽસ્યક્ષરેષુ ચ॥ ૪૨॥
પ્રણવો બીજમન્ત્રાણાં દારુણાનાં વિષં ભવાન્ ।
વ્યોમવ્યપ્તિમતાં ત્વં વૈ પરમાત્માસિ ચાત્મનામ્॥ ૪૩॥
ઇન્દ્રિયાણાં મનશ્ચ ત્વં દાનાનામભયં ભવાન્ ।
પાવનાનાં જલં ચાસિ જીવનાનાં તથામૃતમ્॥ ૪૪॥
લાભાનાં પુત્રલાભોઽસિ વાયુર્વેગવતામસિ ।
નિત્યકર્મસુ સર્વેષુ સન્ધ્યોપાસ્તિર્ભવાન્મતા॥ ૪૫॥
ક્રતૂનામશ્વમેધોઽસિ યુગાનાં પ્રથમો યુગઃ ।
પુષ્યસ્ત્વં સર્વધિષ્ણ્યાનામમાવાસ્યા તિથિષ્વસિ॥ ૪૬॥
સર્વર્તુષુ વસન્તસ્ત્વં સર્વપર્વસુ સઙ્ક્રમઃ  ।
કુશોઽસિ તૃણજાતીનાં સ્થૂલવૃક્ષેષુ વૈ વટઃ॥ ૪૭॥
યોગેષુ ચ વ્યતીપાતસ્સોમવલ્લી લતાસુ ચ ।
બુદ્ધીનાં ધર્મબુદ્ધિસ્ત્વં કલત્રં સુહૃદાં ભવાન્॥ ૪૮॥
સાધકાનાં શુચીનાં ત્વં પ્રાણાયામો મહેશ્વર ।
જ્યોતિર્લિઙ્ગેષુ    સર્વેષુ ભવાન્ વિશ્વેશ્વરો મતઃ॥ ૪૯॥
ધર્મસ્ત્વં સર્વબન્ધૂનામાશ્રમાણાં પરો ભવાન્ ।
મોક્ષસ્ત્વં સર્વવર્ણેષુ રુદ્રાણાં નીલલોહિતઃ॥ ૫.૨.૫૦॥

આદિત્યાનાં વાસુદેવો હનૂમાન્વાનરેષુ ચ ।
યજ્ઞાનાં જપયજ્ઞોઽસિ રામઃ શસ્ત્રભૃતાં ભવાન્॥ ૫૧॥
ગન્ધર્વાણાં ચિત્રરથો વસૂનાં પાવકો ધ્રુવમ્ ।
માસાનામધિમાસસ્ત્વં વ્રતાનાં ત્વં ચતુર્દશી॥ ૫૨॥
ઐરાવતો ગજેન્દ્રાણાં સિદ્ધાનાં કપિલો મતઃ ।
અનન્તસ્ત્વં હિ નાગાનાં પિતૄણામર્યમા ભવાન્॥ ૫૩॥
કાલઃ કલયતાં ચ ત્વં દૈત્યાનાં બલિરેવ ચ ।
કિં  બહૂક્તેન દેવેશ સર્વં વિષ્ટભ્ય વૈ જગત્॥ ૫૪॥
એકાઙ્શેન  સ્થિતસ્ત્વં હિ બહિઃસ્થોઽન્વિત એવ ચ॥ ૫૫॥
ઇતિ શિવપુરાણે રુદ્રસંહિતાયાં યુદ્ધખણ્ડે દ્વિતીયાધ્યાયાન્તર્ગતં

દેવૈઃ કૃતં વિષ્ણુસ્તોત્રં સમાપ્તમ્ ।
શિવપુરાણ । રુદ્રસંહિતા । યુદ્ધખણ્ડ । અધ્યાય ૨/૧૩-૫૫॥

